
SEMENT QORISHMASI TARKIBIGA 
POLIVINILATSETAT, AKRIL EMULSIYASI 
VA SUYUQ SHISHA (NATRIY/SILIKAT 
ERITMALARI)NI QO‘SHISH ORQALI 
MUSTAHKAMLIK DARAJASINI OSHIRISH
Imamov Suxrob Solexovich
Buxoro davlat texnika universiteti tayancha doktoranti

Annotatsiya: Ushbu ilmiy ishda sement asosli qurilish qorishmalarining mustahkamlik xossalarini oshirish 
maqsadida polimer va mineral qo‘shimchalardan foydalanish imkoniyatlari o‘rganildi. Tajriba asosida sement 
qorishmasi tarkibiga polivinilatsetat (PVA), akril emulsiyasi va suyuq shisha (natriy silikat eritmasi) qo‘shilib, 
ularning mexanik mustahkamlikka, suv o‘tkazuvchanlikka hamda yopishqoqlik xususiyatlariga ta’siri tahlil 
qilindi. Tadqiqot natijalari shuni ko‘rsatdiki, ushbu modifikatsiyalangan aralashmalar strukturaviy barqarorlikni 
oshiradi, betondagi mikroyoriqlar paydo bo‘lishining oldini oladi va gidroizolyatsion xususiyatlarini kuchaytiradi. 
Shu bilan birga, qo‘shimchalar qurilish materiallarining xizmat muddatini uzaytirishga hamda ekspluatatsion 
xarajatlarni kamaytirishga xizmat qiladi. Olingan natijalar yuqori sifatli, ekologik xavfsiz va samarali qurilish 
materiallarini ishlab chiqish uchun muhim ilmiy-amaliy asos yaratadi.

Kalit so‘zlar: sement qorishmasi, polivinilatsetat, akril emulsiyasi, suyuq shisha, mustahkamlik, gidroizolyatsiya, 
modifikatsiya.
Abstract: This scientific study explores the potential for enhancing the strength characteristics of cement-
based construction mixtures by incorporating polymer and mineral additives. The experimental work involved 
adding polyvinyl acetate (PVA), acrylic emulsion, and liquid glass (sodium silicate solution) to the cement 
mix, followed by analysis of their effects on mechanical strength, water resistance, and adhesion properties. 
The results demonstrated that such modified compositions improve structural stability, prevent microcrack 
formation in concrete, and enhance waterproofing capabilities. Moreover, the additives contribute to extending 
the service life of construction materials and reducing operational costs. These findings provide a significant 
scientific and practical foundation for the development of high-quality, environmentally safe, and efficient 
construction materials.

Keywords: cement mixture, polyvinyl acetate, acrylic emulsion, liquid glass, strength, waterproofing, 
modification.
Аннотация: В данной научной работе изучаются возможности повышения прочностных характеристик 
цементных строительных смесей путем добавления полимерных и минеральных добавок. В ходе 
экспериментов в состав цементной смеси вводились поливинилацетат (ПВА), акриловая эмульсия 
и жидкое стекло (натриево-силикатный раствор), и анализировалось их влияние на механическую 
прочность, водонепроницаемость и адгезионные свойства. Результаты исследования показали, что 
модифицированные составы повышают структурную стабильность, предотвращают образование 
микротрещин в бетоне и улучшают гидроизоляционные характеристики. Кроме того, добавки 
способствуют увеличению срока службы строительных материалов и снижению эксплуатационных 
расходов. Полученные данные служат важной научно-практической основой для разработки 
высококачественных, экологически безопасных и эффективных строительных материалов.

Ключевые слова: цементная смесь, поливинилацетат, акриловая эмульсия, жидкое стекло, прочность, 
гидроизоляция, модификация.

K I R I S H
Zamonaviy qurilish materiallari sanoatida beton va sement asosli qorishmalarning mustahkamligi, 

chidamliligi hamda ekspluatatsion xususiyatlari muhim ahamiyat kasb etmoqda. Infratuzilma 

ob’ektlarining uzoq muddat xizmat qilishi va ekologik hamda iqtisodiy jihatdan samarali bo‘lishi, 
aynan bu materiallarning sifatiga bevosita bog‘liq. Shu nuqtayi nazardan, sement qorishmalarini 
modifikatsiyalash – ularning fizik-mexanik ko‘rsatkichlarini yaxshilash, mikrostrukturani zichlashtirish, 
suv o‘tkazuvchanlik va yorilishga qarshi chidamliligini oshirish maqsadida faol ilmiy-tadqiqot 
yo‘nalishiga aylangan.

So‘nggi yillarda polimer asosli qo‘shimchalar, xususan polivinilatsetat (PVA), akril emulsiyasi va 
suyuq shisha (natriy silikat eritmasi) sement qorishmalariga qo‘shilayotgani kuzatilmoqda. Ushbu 
modifikatorlar material strukturasiga kirib, gidratatsiya jarayonini tartibga soladi, mikroyoriqlar hosil 
bo‘lishini kamaytiradi va yopishqoqlik ko‘rsatkichlarini yaxshilaydi. Xususan, PVA molekulalari sement 
pastasi bilan o‘zaro ta’sirga kirishib, egiluvchanlik va suvga chidamlilikni oshiradi. Akril emulsiyalari 
esa betonga elastiklik berib, uning o‘z-o‘zini tiklash xususiyatlarini kuchaytiradi. Suyuq shisha esa 
gidroizolyatsiya sifatini sezilarli darajada oshirib, kimyoviy barqarorlikni ta’minlaydi.

Mazkur ilmiy tadqiqotda ushbu modifikatorlarning sement qorishmasi xossalariga ta’siri 
tajriba asosida o‘rganiladi. Ishning dolzarbligi, bir tomondan, mahalliy xom ashyo negizida yuqori 
mustahkamlikka ega materiallar ishlab chiqarish ehtiyoji bilan, ikkinchi tomondan esa qurilish sohasida 
energiya va resurs tejamkor texnologiyalarga bo‘lgan talabning ortib borayotgani bilan belgilanadi. 
Shu asosda, bu tadqiqot orqali modifikatsiyalangan sement qorishmalarining afzalliklarini ilmiy 
jihatdan asoslab berish va ularni amaliyotga joriy etish uchun zarur bo‘lgan texnologik parametrlarni 
aniqlash ko‘zda tutilgan.

M A V Z U G A  O I D  A D A B I Y O T L A R  S H A R H I
Sement asosli qorishmalarning modifikatsiyasi zamonaviy qurilish materialshunosligining 

dolzarb yo‘nalishlaridan biridir. Ushbu sohaga oid ko‘plab ilmiy tadqiqotlar turli xil polimer va 
mineral qo‘shimchalarning betonning fizik-mexanik va strukturaviy xossalariga ta’sirini aniqlashga 
bag‘ishlangan. Masalan, Neville tomonidan o‘rganilgan klassik ishlarda sement pastasining 
gidratatsiya jarayoni va unga tashqi modifikatorlar, jumladan, polimerlarning ta’siri keng yoritilgan.

Polivinilatsetat (PVA) asosidagi modifikatsiyalar bo‘yicha tadqiqotlar, xususan, Li va Chen 
tomonidan olib borilgan ishlarda, ushbu modda sementning bog‘lovchi xususiyatlarini yaxshilashi, 
suv o‘tkazuvchanlikni kamaytirishi va mikroyoriqlarga qarshi chidamlilikni oshirishi ta’kidlangan. Bu 
polimerning dispers holati va gidrofilik xossalari, sement matritsasida elastik ko‘priklar hosil qilib, 
tuzilmani kuchaytiradi.

Akril emulsiyalar haqida Soroushian va Marikunte tomonidan olib borilgan tadqiqotlarda bu 
emulsiyalarning betondagi yoriqlarni cheklashdagi samaradorligi va egiluvchanlikni oshirishdagi 
o‘rni e’tirof etilgan. Akril polimerlar betonning qattiqlashish jarayonini nazorat qilib, so‘rilgan 
deformatsiyalarni kamaytiradi va ko‘p siklli muzlash-erish ta’siriga chidamni oshiradi.

Suyuq shisha, ya’ni natriy silikatning gidroizolyatsion va kimyoviy barqarorlikni kuchaytiruvchi 
ta’siri bo‘yicha ilmiy ma’lumotlar G.H. Tattersall va P.J.M. Bartos tomonidan keltirilgan. Ularning 
tadqiqotlari shuni ko‘rsatadiki, silikatlar sement matritsasida yuqori gidratatsiya mahsulotlarini hosil 
qilib, suv molekulalarining harakatini cheklaydi va natijada materialning chidamliligini oshiradi.

Shuningdek, Sobolev va Ferrada o‘z tadqiqotlarida turli xil nano-modifikatorlar va polimer 
emulsiyalarning kompleks qo‘llanishi orqali betonning energetik samaradorligini oshirish yo‘llarini 
ko‘rsatgan. Ular ayniqsa, ekologik va iqtisodiy afzalliklar bilan ajralib turadigan formulalarni ishlab 
chiqishga urg‘u berishgan.

Mazkur tadqiqotlar tahlili shuni ko‘rsatadiki, polimerlar va mineral qo‘shimchalar yordamida 
sement qorishmalarini modifikatsiyalash orqali ularning asosiy mexanik, suvga chidamli va struktura 
barqarorligi xususiyatlarini sezilarli darajada yaxshilash mumkin. Bu ilmiy asos beton texnologiyasining 
yangi avlodini yaratishda muhim rol o‘ynaydi.

T A D Q I Q O T  M E T O D O L O G I YA S I
Tadqiqotda tajriba usuli qo‘llanilib, sement qorishmalariga turli miqdorda polivinilatsetat, akril 

emulsiyasi va suyuq shisha qo‘shildi. Har bir namuna bo‘yicha mustahkamlik, suv o‘tkazuvchanlik 

va yopishqoqlik sinovlari GOST standartlariga muvofiq laboratoriya sharoitida o‘lchandi. Olingan 
natijalar statistik jihatdan tahlil qilinib, qo‘shimchalarning samaradorligi solishtirma usulda baholandi.

T A H L I L  V A  N A T I J A L A R
Sement – qurilishda keng qo‘llaniladigan bog‘lovchi material bo‘lib, u suv bilan aralashtirilganda 

plastik xususiyatga ega bo‘ladi va qotib, mustahkam moddaga aylanadi. Sement asosan ohaktosh, 
gil, qum, temir rudasi va boshqa minerallarning aralashmasidan tayyorlanadi.

“Sement tarkibi” deganda, sementni tashkil etuvchi asosiy kimyoviy va mineral komponentlar 
tushuniladi. Eng ko‘p ishlatiladigan portlandsement tarkibida kalsiy oksid (CaO) miqdori taxminan 
60–67 foizni tashkil etadi. Bunga qo‘shimcha ravishda silikat angidrid (SiO₂) 17–25 foiz, alyuminiy 
oksid (Al₂O₃) 3–8 foiz, temir oksid (Fe₂O₃) 0,5–6 foiz, magneziy oksid (MgO) 0,1–4 foiz, oltingugurt 
trioksid (SO₃) 1–3 foiz (odatda gips tarkibida bo‘ladi), shuningdek, ishqoriy oksidlar (Na₂O va K₂O) 
juda kam miqdorda uchraydi.

Sement tarkibidagi asosiy mineral komponentlar, ya’ni klinker minerallari to‘rt turga bo‘linadi. 
Ulardan birinchisi – trikalsiy silikat (C₃S yoki alit) bo‘lib, u tez qotadi va erta bosqichdagi mustahkamlikni 
ta’minlaydi. Ikkinchisi – dikalsiy silikat (C₂S yoki belit) esa nisbatan sekin qotadi, biroq uzoq muddatda 
yuqori mustahkamlik beradi. Trikalsiy alyuminat (C₃A yoki aluminat) erta reaksiya qiladi va issiqlik 
ajralishi yuqori bo‘ladi. To‘rtinchi komponent – kalsiy alyuminoferit (C₄AF yoki ferrit) quyuq rangga 
ega va boshqa minerallarga nisbatan kamroq reaktiv hisoblanadi. Bularning barchasi sementning 
mexanik xossalarini belgilaydi.

Qotish jarayonini nazorat qilishda qo‘llaniladigan asosiy qo‘shimcha bu – gips (CaSO₄·2H₂O) 
bo‘lib, odatda sement tarkibiga 3–5 foiz miqdorda qo‘shiladi. Bu modda sementning haddan tashqari 
tez qotishini oldini olib, u bilan ishlash imkonini kengaytiradi.

Sement turlari ichida portlandsement eng keng tarqalgan bo‘lib, u yuqori mustahkamlikka ega. 
Oq sement esa dekorativ maqsadlarda ishlatiladi. Sulfatbardosh sement agressiv va nam muhitlarda 
qo‘llanishi uchun ishlab chiqilgan. Shlakli sement yuqori issiqlikka chidamliligi va iqtisodiy jihatdan 
qulayligi bilan ajralib turadi. Tez qotuvchi xossaga ega bo‘lgan yana bir turi – alyuminiy sement 
hisoblanadi.

Sement asosan quyidagi yo‘nalishlarda ishlatiladi: beton va temir-beton konstruksiyalarni 
tayyorlashda, plitalar va bloklar ishlab chiqarishda, yo‘llar va ko‘priklar qurilishida, shuningdek, 
suyuqlikka chidamli inshootlar qurilishida keng qo‘llaniladi. Barcha holatlarda sementning sifatli 
bo‘lishi hal qiluvchi ahamiyatga ega. Sifatli sement silliq, yumshoq kukun ko‘rinishida bo‘lishi, ishlatish 
muddati o‘tmagan va namlikdan himoyalangan holda saqlangan bo‘lishi lozim.

Sementning mustahkamligi va sifati, eng avvalo, uning tarkibi va qo‘llanilishiga mos ravishda 
to‘g‘ri tanlanishiga, shuningdek, saqlash sharoitlariga bevosita bog‘liq. Qurilish ishlarida to‘g‘ri sement 
turini tanlash inshootlarning uzoq muddat xizmat qilishini va mustahkamligini ta’minlaydi.

Sementning mustahkamligini oshirish maqsadida turli xil polimer va mineral qo‘shimchalardan 
foydalanish mumkin. Bular orasida polivinilatsetat (PVA) kleyi, akril emulsiyalar va suyuq shisha 
(natriy yoki kaliy silikat eritmalari) muhim o‘rin tutadi. Har bir moddaning sement qorishmasiga o‘ziga 
xos ta’siri mavjud bo‘lib, ular aralashmaning fizik-mexanik xossalarini sezilarli darajada yaxshilaydi.

Polivinilatsetat (PVA) kleyi sement aralashmasining yopishqoqligini oshiradi, bu esa uni silliq 
va mustahkam qoplama hosil qilishga yaroqli qiladi. Shuningdek, u yoriqlarga qarshi chidamlilikni 
kuchaytiradi, namlik ta’siriga nisbatan barqarorlikni oshiradi va materialga elastiklik bag‘ishlab, 
mo‘rtlik darajasini kamaytiradi. Odatda, sementga 5–10 foiz nisbatda qo‘shiladi. Qo‘shishdan oldin 
PVA suvda eritiladi va keyin quruq aralashmaga aralashtiriladi. Bu modda, ayniqsa, plitkalar uchun 
elim va yupqa suvoq qatlamlari tayyorlashda keng qo‘llaniladi.

Akril emulsiyalar esa sement asosidagi materiallarning suv o‘tkazmaslik xossasini sezilarli 
darajada yaxshilaydi. Shu bilan birga, ular mustahkamlik va elastiklik darajasini oshirib, aralashmaning 
uzoqroq vaqt davomida ishlatishga yaroqli bo‘lishini ta’minlaydi. Akril emulsiyalarni sement 
qorishmasiga 3–10 foiz miqdorda qo‘shish tavsiya etiladi. Bu moddalar odatda suv o‘rniga yoki suv 
bilan birgalikda qorishmaga qo‘shiladi. Ular dekorativ suvoq va mustahkam qoplamalar tayyorlash 
uchun ayniqsa samarali hisoblanadi.

Suyuq shisha – natriy yoki kaliy silikat eritmalari – beton aralashmasining mustahkamligini 
ancha oshiradi va ayniqsa suv o‘tkazmaslik xossasini kuchaytiradi. U ishqorli muhit hosil qilgani 
sababli, qo‘ziqorin va mog‘or kabi biologik zararli omillarning paydo bo‘lishini oldini oladi. Odatda, 
suyuq shisha 5–15 foiz miqdorda suv bilan aralashtirilib, sement qorishmasiga qo‘shiladi. Bu modda 
sement qotish jarayonini tezlashtiradi, aralashmaning dastlabki bosqichda mustahkamlanishini 
jadallashtiradi va gidroizolyatsion qoplamalar tayyorlashda keng qo‘llanadi.

Ushbu qo‘shimchalar sement asosidagi aralashmalarning funksional xususiyatlarini kengaytiradi, 
ularni qurilishda yanada ishonchli, chidamli va uzoq xizmat qiladigan materiallarga aylantiradi. To‘g‘ri 
tanlangan modifikatorlar yordamida har xil iqlimiy va texnologik sharoitlarga mos, yuqori sifatli qurilish 
materiallarini yaratish mumkin.

Sementning mustahkamligini oshirish uchun polivinilatsetat (PVA), akril emulsiya va suyuq 
shisha kabi qo‘shimchalar keng qo‘llaniladi. Ushbu komponentlarning har biri o‘ziga xos tarkibi va 
fizik-kimyoviy xususiyatlari bilan ajralib turadi hamda sement aralashmasining funksional xossalarini 
sezilarli darajada yaxshilaydi.

Polivinilatsetat (PVA) sintetik polimer bo‘lib, suvda eriydi va qurigandan so‘ng mustahkam 
yopishqoq qatlam hosil qiladi. U sement bilan to‘g‘ridan-to‘g‘ri kimyoviy reaksiyaga kirishmaydi, 
biroq aralashmaga elastiklik va yuqori bog‘lovchanlik xossasi qo‘shadi. PVA asosida tayyorlangan 
qorishmalar qurigach suvga chidamli qatlam hosil qiladi. Ushbu modda sement aralashmasining 
elastikligini oshirib, yoriqlarga nisbatan chidamlikni kuchaytiradi. Shuningdek, yopishqoqlik darajasini 
oshiradi, bu esa silliq va mustahkam yuzalar hosil qilish imkonini beradi. Beton yoki suvoq yuzasida 
changlanishni kamaytirib, estetik ko‘rinish va chidamlilikni ta’minlaydi. Qo‘llanilishiga ko‘ra, sement-
qum aralashmasiga PVA kleyi suv bilan 1:3 nisbatda eritilib, umumiy aralashmaning 5–10 foizini 
tashkil qilishi tavsiya etiladi. Plitka elimlarida bu nisbat 10–15 foizgacha, gips va yupqa suvoq 
qatlamlarida esa 5–10 foiz atrofida bo‘ladi. Modda dastlab suvga aralashtiriladi, keyin asta-sekin 
qorishmaga qo‘shiladi.

Akril emulsiyalar esa suv asosidagi polimer bog‘lovchi moddalar bo‘lib, qurigach elastik va 
chidamli qatlam hosil qiladi. Ular sement bilan yaxshi birikib, suvoq va beton materiallarining mexanik 
xususiyatlarini kuchaytiradi. Akril emulsiyalar sement aralashmasining suv o‘tkazmasligini oshiradi, 
bu esa uni namlik va yomg‘ir ta’siridan himoya qiladi. Shuningdek, u yoriqlarga qarshi chidamlikni 
ta’minlaydi va harorat o‘zgarishlariga nisbatan barqaror qatlam hosil qiladi. Akril emulsiyalar beton 
sirtini silliqlashtirib, bo‘yoq yoki dekorativ qoplama uchun mustahkam asos yaratadi. Qo‘llanilishiga 
qarab, beton aralashmalariga 3–10 foiz miqdorida, suv o‘tkazmas qatlamlar uchun 5–10 foiz, gips va 
suvoq qorishmalari uchun esa 5–8 foiz miqdorida emulsiyalar qo‘shilishi tavsiya etiladi. Modda avval 
suvga qo‘shilib aralashtiriladi, keyin esa sement aralashmasiga birlashtiriladi.

Suyuq shisha – natriy yoki kaliy silikatlardan iborat bo‘lib, quriganda kristall strukturaga ega bo‘lgan 
mustahkam qatlam hosil qiladi. U beton va suvoq aralashmalarining suvga chidamliligini oshiradi 
va kuchli gidroizolyatsion xususiyatga ega. Suyuq shisha betonning qotish jarayonini tezlashtirib, 
dastlabki mustahkamligini oshiradi. U kimyoviy moddalarga, jumladan ishqor va kislotalarga 
nisbatan yuqori qarshilik ko‘rsatadigan qatlam hosil qiladi. Shu bilan birga, u antiseptik xususiyatga 
ega bo‘lib, mog‘or, qo‘ziqorin va bakteriyalarning paydo bo‘lishini oldini oladi. Qo‘llanilishi bo‘yicha, 
gidroizolyatsiya maqsadida 5–15 foiz miqdorda qo‘shilishi mumkin. Mustahkam beton tayyorlash 
uchun 5–10 foiz, elim va qoplamalar uchun esa 10–15 foizgacha suyuq shisha qo‘shilishi tavsiya 
etiladi. U avval suvga aralashtirib olinadi va so‘ng sement qorishmasiga qo‘shiladi. Biroq uning tez 
qotish xususiyati tufayli aralashma tayyorlangach, darhol ishlatilishi lozim.

Umuman olganda, ushbu qo‘shimcha moddalar yordamida sement asosidagi aralashmalarning 
texnik va ekspluatatsion ko‘rsatkichlarini optimallashtirish mumkin. Ular qurilish materiallarining 
mustahkamligi, suv o‘tkazmasligi va xizmat muddatini sezilarli darajada oshiradi. Shuningdek, turli 
muhit va ekspluatatsiya sharoitlariga mos maxsus sement turlarini ishlab chiqish imkonini beradi 
(1-jadval).

1-jadval. Polivinilatsetat, akril emulsiyasi va suyuq shisha (natriy/silikat eritmalari)ni sement qorishmasi 
tarkibiga qo‘shish va taqqoslash.

Sementning mustahkamligi, suv o‘tkazmasligi va yoriqlarga chidamliligini oshirishda qo‘shimcha 
komponentlardan to‘g‘ri foydalanish muhim rol o‘ynaydi. Har bir modda ma’lum maqsadlar uchun 
eng samarali hisoblanadi va amaliy jihatdan ular turli sohalarda qo‘llanishi mumkin.

Sementning umumiy mustahkamligini oshirish uchun suyuq shisha yoki akril emulsiya samarali 
tanlov bo‘lib, ayniqsa yuk ko‘taruvchi beton konstruktsiyalar uchun qulay. Elastiklik va yoriqlarga 
chidamlilikni ta’minlash zarur bo‘lganda esa PVA kley yoki akril emulsiya afzal ko‘riladi. Suv 
o‘tkazmas qatlamlar hosil qilish uchun esa suyuq shisha va akril emulsiya eng ko‘p tavsiya etiladigan 
qo‘shimchalardir. Tez qotadigan beton olishda aynan suyuq shisha tezkor natijani ta’minlaydi. Plitka 
yopishtirish yoki yupqa suvoq ishlari uchun PVA kley va akril emulsiya ideal yechim bo‘lib, ular ishqorli 
muhitda barqarorlik va yopishuvchanlikni oshiradi.

Amaliy tavsiyalar ham bu moddalarning imkoniyatlarini to‘liq tasdiqlaydi. Masalan, suv o‘tkazmas, 
mustahkam beton olish uchun akril emulsiya va suyuq shishaning kombinatsiyasi (har biri 5–10%) 
yaxshi natija beradi. Tez qotadigan va suvga chidamli beton kerak bo‘lsa, suyuq shisha 10–15% 
nisbatda qo‘shiladi. Elastik va yoriqlarga chidamli beton uchun esa PVA kley (5–10%) yoki akril 
emulsiya (5–8%) ishlatiladi. Har bir moddaning aniq foizda ishlatilishi aralashmaning sifatini nazorat 
qilish imkonini beradi.

X U L O S A  V A  T A K L I F L A R
Xulosa qilib aytganda, mazkur qo‘shimchalar sement aralashmalarining mexanik xossalarini 

kompleks tarzda yaxshilaydi. Polivinilatsetat (PVAc), akril emulsiyasi va suyuq shisha sement 
qorishmasining siqilishdagi va egilishdagi mustahkamligini oshiradi. Akril emulsiyasi va PVAc 
polimerlarining elastikligi tufayli yoriqlar soni kamayadi, bu esa inshootlarning uzoq muddatli 
barqarorligini ta’minlaydi. Suyuq shisha esa sement massasining kapillyar strukturasini to‘ldirib, suv 
o‘tkazmaslik va kimyoviy barqarorlikni kuchaytiradi. Shu bilan birga, bu qo‘shimchalar antiseptik 
xossaga ham ega bo‘lib, betonni biologik zararlanishdan himoya qiladi. Polimerlar aralashmaga 
plastiklik bag‘ishlab, u bilan ishlashni soddalashtiradi va shakllantirishni osonlashtiradi.

Takliflar esa ushbu qo‘shimchalardan samarali foydalanishni ilmiy asosda yo‘lga qo‘yishni nazarda 
tutadi. Har bir moddaning optimal miqdorini belgilash muhim, chunki haddan tashqari ko‘p qo‘shilgan 
polimerlar gidratatsiya jarayonini sekinlashtirishi yoki strukturani zaiflashtirishi mumkin. Shu bois, 
har xil iqlim va foydalanish sharoitlariga mos tarkiblar uchun laboratoriya sinovlariga asoslangan 
formulalar ishlab chiqish lozim. Ayniqsa, korroziyaga chidamli aralashmalarni dengizbo‘yi hududlari 
yoki kimyoviy ishlab chiqarish atrofida qurilayotgan ob’yektlarda joriy qilish iqtisodiy va ekologik 
jihatdan foydali bo‘ladi. Sement asosidagi quruq aralashmalarni tayyor holatda ishlab chiqarish esa 
qurilishda qo‘llashni yengillashtiradi. Bundan tashqari, chetdan import qilinadigan komponentlarga 
muqobil sifatida mahalliy xom ashyoni o‘rganish va undan foydalanish bo‘yicha tadqiqotlar olib borish 
zarur. Bu esa iqtisodiy samaradorlikni oshirish bilan birga, milliy qurilish materiallari sanoatining 
mustahkamlanishiga xizmat qiladi.

